
Om denne boka

«Det er først no, som tjueåring, eg forstår kor knusande 22. juli var for meg. For identiteten min. Eg var tretten år, og eg slapp ikkje unna det politiske. Eg bar det med heile meg.»

Sumaya Jirde Ali kom til Bodø som barn og blei behandla som alle andre, ho kjende at ho høyrde til. I boka fortel ho om dei bekymringslause dagane i barndommen. Ho fortel om sjokket då ho fekk høyre om attentatet i Oslo 22. juli 2011, og kva det gjorde med synet ehnnar på eigen identitet og tilhøyrsel. Ho skildrar kjensla av skam og sjølvforakt, av å bli umenneskeleggjort og lengselen etter å høyre til. Vi får også innblikk i kva ho gjer for å motverke hat, halde oppe motet og stå for det ho meiner.


Sumaya Jirde Ali

IKKJE VER REDD SÅNNE SOM MEG

Til det verkelege spørsmålet,
korleis kjennest det å vere eit problem?
Eg svarer sjeldan eit ord.

W.E.B. Du Bois: The Souls of Black Folk (1903)


Eg heiter Sumaya Jirde Ali. Eg er 20 år gammal, norsksomaliar, muslim, kvinne, bodøværing. Eg er det ein kallar «ein samfunnsdebattant». Då eg byrja å ytre meg, var det fordi eg var lei av at alle andre enn dei det gjaldt, snakka og meinte ting om «oss andre» – dei muslimske kvinnene. Reaksjonane var overveldande. Eg har fått spalteplass, ros og masse positiv merksemd. Men prisen har vore høg. Eg blir ofte hetsa. Eg søv dårleg. Eg må ta forholdsreglar eg elles ikkje ville ha tatt. Hausten 2017 fekk eg voldsalarm. Politiet meinte trusselbildet mot meg var forverra. Våren 2018 blei det endå verre. Eg fekk pusteproblem og angst. Hetsarane er ikkje så mange, men forakta deira er altomfattande. Spesielt éin kommentar følgjer meg: «Slå ring om henne, søl bensin og tenn faklene.»

I vekene før kvinnedagen 8. mars 2018 blei eg sengeliggande, eg måtte avlyse alle arrangement eg skulle delta på. Det utløyste eit engasjement eg aldri kjem til å gløyme. Eg opplevde at det verkelege Noreg stod bak meg, at hetsarane var i mindretal. Etter kvart byrja eg å ta den enorme støtta inn over meg. Eg tok inn over meg kjærleiken og gjorde den til mot og styrke. Noko tungt i meg losna. Eg kjende meg lettare.

Denne teksten er skriven midt i alt dette. Opphavleg skulle denne boka handle om den 18 år gamle syriske flyktningen Suha Alhajeed, om korleis ho flykta frå Syria, om det nye livet hennar i Noreg. Men då eg begynte å skrive, forstod eg at eg ikkje kunne skrive Suhas historie utan å skrive mi eiga. Gjennom skriveprosessen kom steinane som eg hadde svelgt gjennom alle år, fram igjen. Gjennom skriveprosessen kom eg fram igjen. Eg og kjensla av å vere eit problem.

